La Lettre Jérriaise Sanm’di lé 16 d’Avri 2022.

Boudnjour bouonnes gens. Ch’est Jean L’Maistre tch’a I’pliaisi dé
vos présenter la lettre Jérriaise aniet, Sanm’di |é seize d’Avri, deux

milles vingt-deux.

Né v’la l'année tchi s’passe a grands pas car démain ch’est
I’'Dinmanche dé Paques. Nou-s-espéthe, quand Paques est si tard
dans I’'mais d’Avri et quand les jours s’allouongnent, qué j’allons
aver un mio d’chaleu a la fin du R’nouvé et au c’menchement d’I’Eté!
Lé c’menchement dé chutte sémaine nos a donné I'impression qué

I’Eté n’est pas bein liain !

Av’ous ermertchi bouonnes gens, combein rédguliéthes et belles
tchi sont les patates ch’t’ année ? I’ ’taient acouo couvertes auve |lé
plastique quand j’eimes les tempétes et j’avons, érmérquabliément,
écappé les aubes gelées du matin. Ch’est exceptionnelle d’aver des
assez bouonnes conditions pouor plianter, suivi par du bieau temps.
Et d’méme, tout est en pliaiche i’ pathait, pour eune raide bouonne
saison. Mais i’ faut s’méfier sustout dans la ferméthie et nou compte
janmais ses pouochins dévant tchi sont coués ! Mais j’'lus souhaite,
a touos les féermiérs, bouanne chance pa’ce qué ch’est du hardi di

travas et i’ faut vraiment étre dédié pouor étre férmyi au jour d’aniet !

| ’y ’a un p’tit mio pus qu’ chinq mais qué j’avons érmué a I'Eta et
pouor mé ch’est comme si j’avais eértouénné siez mé. Au mais d’
Dézembre mille neuf chent souaixante-tch’ieune (i’ y’a souaixante
ans) j’ érmuinmes, mes pathents et mé, dé la Férme a Vinchelez, a
La Brétchette. A ch’t’heu j'sommes a d’meuther a La Nouvelle

Brétchette tch’est juste a coté dé la vielle Brétchette.



Les anciens nouos disaient qué I’ clyinmat était difféthent a I’Eta !
Ah, i’ disaient, i’ faut eune couveértuthe dé mains sus I'liet a I’Eta.
Actuellement ch’est en partie la véthité pa’ce qué j’'sommes a I’abri
d’ ’Est. En Hivé souvent ch’est les vents d’Est tchi nouos font dithe
qu’i fait eune fraid d’tchian et sav’-ous bein qué v’la tchi cause des
r'fraideuses et du halitre ? Souvent la tempéthatuthe a I’Eta est iun

ou deux dégrés pus haute qu’a Millais ou és Landes !

J’voudrais pas finni ma lettre aniet sans mentionner combien triste
qué j’'sommes tous d’aver érchu les nouvelles la s’maine passée du
déceés dé Sadie Le Sueur Rennard, Connétabl’ye dé St Salveux. J’ai
connu Sadie dépis qué j'tions mousses et membres dé
I’Assembliée d’Jérriais. J’trouvis un photo i’ y’a tchiques années,
dé quatre dé nous, a I’occasion d’eune séthée Jeérriaise dans I'vier
batisse a Springfield. J’'tions les jannes dans chu temps la ! Ch’tait
p’t-étre eune séthée d’niér beurre, sans doute auve Eileen, la méthe
a Sadie, a jouer san accordéon et tous étaient habilyis en
costeunme traditionnel! Tchi fanne qué j’avions quand j’tions
jannes ! J’voudrais passer nos condoléances a Guy et a toute la
fanmil’ye a Sadie. Tchi pérte pouor la fanmil’ye, pouor la Paraisse

et pouor Ille !
Eh bein bouonnes gens, n’en v’la assez pouor chutte sémaine.

Mércie pouor m’aver écouté a matin. Restez sauf, et a la préchaine !



